
當元之末疲於供給今旣效順何忍復勞朕爲天下之主

深用憫焉已將山東行省洪武元年稅粮免徵不期天旱

民尙未甦其洪武二年夏秋二稅再行蠲免近者平燕都

下晉冀土地疆宇盡爲國家所有其民久被兵殘困於徵

歛尤甚齊魯之民及北平燕南河東山西新附地方洪武

二年稅粮亦與蠲免河南諸郡歸附以來久欲惠之奈西

北未平則出師所經必資粮餉是以未遑今晉冀平大軍

已入矣其西抵潼關北界大河南至唐鄧光息洪武二年

夏稅秋粮盡行蠲免以遂朕之初意今大兵所克秦隴等

處新附地方重念其民久被兵殘困於徵歛其洪武二年

夏稅秋粮一體蠲免以稱朕恤民之意○詔曰朕本布衣

率衆渡江首定太平次居建業肇興丕基其鎮江太平寧

國廣德爲京師之翼郡創業之初興師旅定羣雄軍需錢

粮供億浩繁止此數郡以足我用子孫百世何忘江左之

民朕欲數郡之民次第甦息故先太平次應天鎮江俱已

蠲免稅粮一年今洪武二年夏秋二稅應天太平鎮江再

與蠲免其寧國廣德及滁和無爲等州亦與蠲免以甦吾

民稱朕意焉○遣使賫勑往山西諭諸將曰近者大夫湯

和定浙左平閩中平章楊璟靖湖湘定廣西班師還朝未

曾定賞爲大將軍等滅胡未還故也於是再遣各官從大

--

將軍征進其璟兵出澤趨潞中道與賊相拒雖少算以累

軍此亦兵家常事又何慮焉太原之捷得此以分彼勢亦

可謂奇矣今定偏將軍和居馮宗異之下偏將軍璟居和

之下協力同心剪除餘虜務在殄滅勿以細故爲慮○勑

中書省臣曰元末政亂禍及生靈朕倡義臨濠以全鄕曲

繼率英賢渡大江遂西取武昌東定姑蘇北下中原南平

閩廣越十有六載始克混一每念諸將相從捐軀戮力開

拓疆宇有共事而不覩其成建功而未食其報追思前勞

痛切朕懷人誰無死死而不朽乃爲可貴若諸將者生建

忠勇之節死𡸁無窮之榮身雖滅而名永不磨矣其命有

司立功臣廟于鷄鳴山序其封爵爲像以祀之○命中書

省定太歲風雲雷雨嶽鎮海瀆山川城隍諸神祭禮○置

河閒長蘆河東陝西都轉鹽運使司

　〈按國朝以鹽課給邊粮餉而水旱凶荒亦籍以賑民故天下筦榷之利莫如鹽制產鹽之地設都轉運使司者〉

　〈六鹽課提舉司者七而兩淮課三百萬至與漕運米直等次浙次長盧次福建廣東又次河東其歲辦有額課〉

　〈歲終轉運若提舉司其所辨出給課如目上以待會虧額者追理其商販各照上所定行鹽地轉賣毋過界合〉

　〈用引日各運司以時請户部請內府印造給付而諸所開內鹽量所在米價高下道里遠近險易爲之則召商〉

　〈納粟中已給引詣塲行支鹽如日而嚴額外夾帶貨賣之誅鹽出塲經批騐所依數騐掣所過官司辨驗放行〉

　〈其引與鹽離者同私鹽追斷商所中者鹽發賣已卽所在俱引還官運司類進造引者斬而峻懽要令家僕行〉

　〈商中鹽及塵私鹽船隻之令其竈丁勘實以附近有丁產歲實人橋充優免襍泛差徭其犯笞杖斷伏復其刑〉

